Kanal deformasiyalarının bərpa üsulları
Müxtəlif  qruntlarda çəkilmiş müxtəlif ölçülü kanalların deformasiyasına dair ayrı-ayrı tədqiqatçıların verdikləri məlumatların təhlili göstərir ki, kanallarda baş verən hər cür deformasiya nəticədə kanalın dərinliyinin azalmasına gətirib çıxarır. İstismar zanamı kanalın dərinliyi azalır, onun üstdən eni isə artır və yaxud dəyişilməyərək qalır. 

Kanalın suburaxma qabiliyyətini bərpa etmək üçün layihə ölçüsü əsasında kanalın dibinin dərinləşdirilməsi tələb olunur. Kanalın dibinin dərinləşdirilməsi müəyyən düvr ərzində bərkiyərək dayanıqlı forma almış yamacların saxlanılmasına və kanal təmizləmə işinin xeyli azalmasına imkan verir. Bu halda kanalın yumuşaq qrunt qatı olan dib hissəsi təmizlənir, yamacların müəyyən dərəcədə bərkimiş və alaq otları bitmiş üst zonası isə olduğu kimi qalır. Kanalın yamacları istismarının ilk illərində həddindən çox deformasiyaya uğrayarsa və alaq otları lazımi dərəcədə kök salmamışsa, yamaclara düzgün forma vermək üçün çox qrunt kəsib çıxartmamaq şərtilə üst tərəfdən müəyyən qədər hamarlamaq lazımdır (bu məqsədlə kanaltəmizləyən maşınlarda qoyulmuş xüsusi hamarlaşdırıcı iş orqanlarından istifadə olunmalıdır). Bundan sonra kanalın divarlarında ot bitməyə və qrunt bərkiməyə başlayır. Odur ki, sonrakı kanaltəmizləmə işləri dövri olaraq kanalın dibinə yığılmış lil qatının götürülüb atılması (dibin dərinləşdirilməsi) və məcrada bitmiş alaq otlarının kəsilməsi ilə əlaqədar olmalıdır. Alaq otlarının qazılaraq kökündən çıxarılmasına yol vermək olmaz. Bu, kanalın divarlarının sonralar müxtəlif amillər nəticəsində dağılmasına səbəb ola bilər. 

Məlumdur ki, bir çox az dayanıqlı qruntlarda kanalın en kəsiyinin müxtəlif növ deformasiyalara qarşı davamlığını artırmaq üçün onun yamaclarına çoxillik otlar səpirlər. Otların kökləri yamaclara lazımi dayanıqlıq verir və onları müxtəlif təbii və süni səbəblərin təsirindən, dağılmaqdan qoruyur. Alaq otlarının cücərib qalxan gövdə hissəsi vaxtaşırı olaraq biçilməlidir ki, kanalın normal işi pozulmasın.

